КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
2018 во вылӧ да 2019 да 2020 воясся планӧвӧй кадколаст вылӧ 
Коми Республикаса сьӧмкуд да вот политикалӧн 
медшӧр нырвизьяс йылысь 
Коми Республикаса Веськӧдлан котыр шуис:
1. Ошкыны 2018 во вылӧ да 2019 да 2020 воясся планӧвӧй кадколаст вылӧ Коми Республикаса сьӧмкуд да вот политикалысь медшӧр нырвизьяс (водзӧ – Медшӧр нырвизьяс) содтӧд серти.
2. 2018 во вылӧ да 2019 да 2020 воясся планӧвӧй кадколаст вылӧ Коми Республикаса республиканскӧй сьӧмкуд бала лӧсьӧдігӧн Коми Республикаса сьӧм овмӧс министерстволы, Коми Республикаса олӧмӧ пӧртысь мукӧд власьт органлы, Коми Республикаса Юралысьӧн артмӧдӧм Коми Республикаса канму органъяслы, кодъяс кывкутӧны лӧсялана отрасльясын (веськӧдлан юкӧнъясын) удж координируйтӧмысь да сійӧс ладмӧдӧмысь, кутчысьны Медшӧр нырвизьясӧ.
3. Локтан финансӧвӧй во вылӧ да планӧвӧй кадколаст вылӧ меставывса сьӧмкуд балаяс лӧсьӧдігӧн Коми Республикаын меставывса асвеськӧдлан органъяслы вӧзйыны кутчысьны Медшӧр нырвизьясӧ.
4. Лыддьыны вынтӧмӧн “2017 во вылӧ да 2018 да 2019 воясся планӧвӧй кадколаст вылӧ Коми Республикаса сьӧмкуд да вот политикалӧн медшӧр нырвизьяс йылысь” Коми Республикаса Веськӧдлан котырлысь 2016 во моз тӧлысь 31 лунся 422 №-а шуӧм.
5. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти координируйтӧ Коми Республикаса олӧмӧ пӧртысь власьт органъяслысь уджсӧ сьӧмкуд, сьӧм овмӧс, кредитнӧй политика да вот юалӧмъяс серти.
6. Тайӧ шуӧмыс вынсялӧ сійӧс примитан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь                                                  Л. Максимова
Сыктывкар
2017 вося кӧч тӧлысь 28 лун
513 №
ОШКӦМА
Коми Республикаса Веськӧдлан котырлӧн
2017 во кӧч тӧлысь 28 лунся 513 №-а шуӧмӧн
(содтӧд)
2018 во вылӧ да 2019 да 2020 воясся планӧвӧй кадколаст вылӧ 
Коми Республикаса сьӧмкуд да вот политикалӧн
МЕДШӦР НЫРВИЗЬЯС
2018 во вылӧ да 2019 да 2020 воясся планӧвӧй кадколаст вылӧ Коми Республикаса сьӧмкуд да вот политикалӧн медшӧр нырвизьяссӧ дасьтӧма Россия Федерацияса сьӧмкуд кодекслӧн 172 да 1842 статьяяс, “Коми Республикаын сьӧмкуд система да сьӧмкуд процесс йылысь” Коми Республикаса Оланпаслӧн 71 статья серти, 2016 воӧдз кадколастын сьӧмкуд да вот политика збыльмӧдан кывкӧртӧдъяс тӧд вылӧ босьтӧмӧн.
Сьӧмкуд да вот политикалысь медшӧр нырвизьяс дасьтігӧн тӧд вылӧ босьтӧма Россия Федерацияса Президентлӧн Россия Федерацияса Федеральнӧй Собраниелы 2016 во ӧшым тӧлысь 1 лунся Шыӧдчӧмлысь, Россия Федерацияса Президентлӧн 2012 во ода-кора тӧлысь 7 лунся индӧдъяслысь, 2017-2019 воясся кадколаст вылӧ Коми Республикаса канму сьӧм овмӧс бурмӧдан (рӧскод оптимизируйтан) уджтаслысь, мый вынсьӧдӧма Коми Республикаса Веськӧдлан котырлӧн 2017 во рака тӧлысь 29 лунся 151-р №-а тшӧктӧмӧн (содтӧд), положениеяс.
Сьӧмкуд да вот политикаса медшӧр нырвизьяслӧн шӧр могӧн лоӧ условиеяс урчитӧм, кутшӧмъясӧс примитӧны 2018 во вылӧ да 2019 да 2020 воясся планӧвӧй кадколаст вылӧ Коми Республикаса республиканскӧй сьӧмкуд бала, сійӧс лӧсьӧдан ногъяс лӧсьӧдӧм могысь, Коми Республикаса республиканскӧй сьӧмкудлысь да Коми Республикаса сьӧмкуд системаын мукӧд сьӧмкудлысь медшӧр характеристикаяс да прогнозируйтан параметръяс урчитӧм.
Тайӧ документсӧ дасьтӧма условиеясын, кор петкӧдчӧ Коми Республикаса республиканскӧй сьӧмкуд рӧскодлӧн уна вося содӧмыс, сы лыдын уна сикас юкӧнын канму политика збыльмӧдӧм серти федеральнӧй тшупӧда власьтлысь помшуӧмъяс олӧмӧ пӧртны коланлун вӧсна (Россия Федерацияса Президентлӧн майскӧй индӧдъяс). Мӧд боксянь, мунӧ сьӧмкуд чӧжӧс ӧтувтан политика, мый петкӧдчӧ дінму тшупӧдысь федеральнӧй сьӧмкудйӧ вотысь чӧжӧс юкӧн кадысь кадӧ выльысь юклӧмын. 2010 – 2016 воясся кадколастӧ Коми Республика мутасысь Россия Федерацияса ӧтувтӧм сьӧмкудйӧ воӧм вот чӧжӧсыс содіс 80,4 миллиардсянь 148,5 миллиардӧдз. Та кадӧ 2010 восянь нин тыдовтчӧ федеральнӧй тшупӧдын чукӧрмӧм вот пай содӧм серти зумыд туйвизь. 2016 воын Коми Республика мутасысь федеральнӧй сьӧмкудйӧ воис 83,0 млрд. шайт, либӧ чукӧртӧм вот ӧтувъя мындаысь 56%.
Вот льготаяс йылысь федеральнӧй оланпастэчаслӧн вежласянлуныс сідзжӧ лёг ногӧн тӧдчӧ Коми Республикаса сьӧмкуд системалысь сьӧмкудъяс планируйтӧм да налысь зумыдлунсӧ могмӧдӧм вылӧ.
Коми Республика кыдзи экономикаын озырлун перйысь традиционнӧй нырвизя дінму лоӧ Россия Федерацияса сӧвмӧм экономика базаа субъектӧн. Сьӧмкудкостса йитӧдъяс юкӧнын федеральнӧй политикалӧн шӧр могъяслӧн да могъяслӧн аслыспӧлӧслун понда, мый медсясӧ веськӧдӧма экономика боксянь слаб дінмуяслы отсӧг сетӧм вылӧ, чинӧ федеральнӧй сьӧмкудйысь Коми Республикаӧн босьтӧм сьӧмкудкостса трансфертъяслӧн мындаыс.
Ёнджыкасӧ тайӧ татшӧм лоӧмторъяс вӧсна и артмис мунан во кежлӧ Коми Республикаса республиканскӧй сьӧмкудлӧн ыджыд уджйӧз нагрузкаыс.
Сьӧмкуд боксянь бура могмӧдӧм понда Коми Республика шӧркодь кадколаст вылӧ оз вермы босьтны федеральнӧй сьӧмкудйысь ыджыд дотациясӧ. Бӧръя кадӧ артмӧм туйвизьыс, кор федеральнӧй сьӧмкудйысь субсидияяс сетігӧн донъялӧны сьӧмкудлысь судзсянлунсӧ, дзескӧдӧ Коми Республикалысь татшӧм сикас сьӧма отсӧг босьтны позянлунсӧ.
Татшӧм ногӧн, Коми Республикаса сьӧмкуд да вот политикалысь Медшӧр нырвизьяс урчитігӧн колӧ мыджсьыны ас позянлунъяс да пытшкӧсса резервъяс вылӧ.
I. 2016 воысь да 2017 вося медводдза во джынйысь
Коми Республикаса сьӧмкуд да вот политикалӧн медшӧр кывкӧртӧдъяс 
2016 воын медшӧр кывкӧртӧдӧн лои республикаын социальнӧй да экономика боксянь тырмымӧн зумыд ситуация видзӧм, ортсыса лёк лоӧмторъяс тӧдчӧмкӧд йитӧдын ӧткымын макроэкономическӧй петкӧдлас лёкмӧм вылӧ видзӧдтӧг.
2016 воын вотысь чӧжӧс мындаыс, кымын воис Коми Республикаса ӧтувтӧм сьӧмкудйӧ, лоис 61,1 млрд. шайт, мый 2015 во серти 4,0 млрд. шайт вылӧ, либӧ 7,0% вылӧ, унджык. 
Та кадӧ  Коми Республикаса республиканскӧй сьӧмкудйын вотысь да вотысь ӧтдор чӧжӧс ӧтувъя мындаын вотысь воӧм сьӧмлӧн удельнӧй сьӧктаыс лоӧ 94,2%.
2016 воын вотысь чӧжӧс лӧсьӧдан медшӧр ӧшмӧсъясӧн, кыдзи и пыр лоӧны: НДФЛ (37,3%), организацияяслӧн чуктӧс вылӧ вот (27%), эмбур вылӧ вот (24,5%), акцизъяс (6%).
Вотысь чӧжӧсыс ёнджыкасӧ содіс организацияяслӧн эмбур вылӧ вотысь 1,8 млрд. шайт вылӧ, либӧ 15,1% вылӧ колян вося татшӧм жӧ кадколаст серти, унджык сьӧм воӧм понда. Организацияяслӧн эмбур вылӧ вотысь воӧм сьӧмыс ёнджыкасӧ содіс сы вӧсна, мый медшӧр средствояс уджӧ пыртӧмкӧд, магистральнӧй трубопроводъяс, электропередача линияяс, а сідзжӧ индӧм объектъяслӧн колана технологическӧй юкӧнӧ пырысь сооружениеяс серти ставка содӧмкӧд йитӧдын эмбурлӧн вося шӧркодь доныс лои ыджыдджыкӧн вот база юкӧн серти 2015 воын 1,0%-сянь да 2016 воын 1,3%-ӧдз. Та кындзи, 2015 во серти унджык воисны: торъя йӧзлӧн чӧжӧс вылӧ вот – 0,9 млрд. шайт вылӧ, либӧ 4,3% вылӧ;  организацияяслӧн чуктӧс вылӧ вот – 0,1 млрд. шайт вылӧ, либӧ 0,7% вылӧ. 0,6 млрд. шайт вылӧ (либӧ 1,3 пӧв) содіс мусир прӧдуктъяс вылӧ акцизъяс вештӧмысь чӧжӧс серти воӧм сьӧм, мый йитчӧма мусир прӧдуктъяс вылӧ ставкаяс индексируйтӧмкӧд, а сідзжӧ Россия Федерацияса вот кодекс серти 2015 воын прямогоннӧй бензин вылӧ акцизъяс бергӧдӧмкӧд.
Сы могысь, медым содтыны Коми Республикаса республиканскӧй сьӧмкудлысь чӧжӧс базасӧ, 2016 вося тӧвшӧр тӧлысь 1 лунсянь вот мынтысь ӧтувтӧм группаясын участвуйтысьяслы кыдзи инвестиция удж нуӧдысь субъектъяслы дугӧдісны чуктӧс вылӧ вот серти вот льготаяс, организацияяслӧн эмбур вылӧ вот серти – Коми Республикаса меставывса асвеськӧдлан органъяслы да олӧмӧ пӧртысь власьт органъяслы. 2017 вося тӧвшӧр тӧлысь 1 лунсянь дугӧдісны вот льготаяс:
1. Организацияяпервоначальнслӧн эмбур вылӧ вот серти Коми Республикаса казённӧй предприятиеяслы, Коми Республикаын муниципальнӧй юкӧнъясса муниципальнӧй казённӧй предприятиеяслы эмбур серти, кутшӧмӧс индӧма оперативнӧй веськӧдлӧм улӧ.
2. Чуктӧс вылӧ вот серти Коми Республикаса казённӧй (муниципальнӧй) учреждениеяслы, кодъяслысь уджсӧ сьӧмӧн могмӧдӧны Коми Республикаса республиканскӧй сьӧмкуд (меставывса сьӧмкуд) сьӧм тшӧт весьтӧ сьӧмкуд смета подув вылын.
3. Транспорт вот серти:
Коми Республикаса канму власьт органъяслы, Коми Республикаса канму органъяслы, Коми Республикаын меставывса асвеськӧдлан органъяслы;
асшӧрлуна учреждениеяслы, кутшӧмъясӧс лӧсьӧдісны Коми Республикаса канму киын кутан эмбур подув вылын, либӧ кутшӧмъясӧс лӧсьӧдісны муниципальнӧй  киын кутан эмбур подув вылын;
Коми Республикаса казённӧй (муниципальнӧй) учреждениеяслы, кодъяслысь уджсӧ сьӧмӧн могмӧдӧны Коми Республикаса республиканскӧй сьӧмкуд (меставывса сьӧмкуд) сьӧм тшӧт весьтӧ сьӧмкуд смета подув вылын;
Коми Республикаса сьӧмкуд учреждениеяслы (муниципальнӧй), кутшӧмъясӧс лӧсьӧдісны Коми Республикаса канму киын кутан (Коми Республикаын муниципальнӧй  киын кутан) эмбур подув вылын.
Коми Республикаса вот оланпастэчасын вежсьӧмъясыс отсалӧны тӧдчымӧн чинтыны вот льготаяслысь ӧтувъя мындасӧ матӧ 4 пӧв 2015 воын 1860,1 млн. шайтсянь 2018 во кежлӧ 457,3 млн. шайтӧдз.
Гырысь инвестиция проектъяс вылӧ ышӧдӧм могысь организацияяслы пыртӧма вот льгота, кодъяс содтӧны организацияяслӧн эмбур вылӧ вот серти вот базасӧ 10 млрд. шайт унджык вылӧ. Урчитӧма документъяслысь лыддьӧг, кутшӧмъяс колӧны колана мортӧн дінму вот, пеняяс да штрапъяс мынтан кадколаст нюжӧдӧм либӧ найӧс вочасӧн мынтӧм йылысь шыӧдчӧм сетігӧн.
Но бӧръя воясӧ Коми Республикаса республиканскӧй сьӧмкудлӧн чӧжӧс юкӧн содӧмыс (сы лыдын вотысь воӧм сьӧм содтӧм тшӧт весьтӧ) тӧдчымӧн кольччӧ сылӧн рӧскод юкӧнлӧн содан ӧдысь. Сідз, 2012 – 2016 воясся кадколастӧ сьӧмкуд чӧжӧслӧн ӧтувъя мындаыс содіс сӧмын 7,3 млрд. шайт вылӧ, а рӧскодлӧн ӧтувъя мындаыс содіс 9,4 млрд. шайт вылӧ, мый медсясӧ йитчӧма коланлункӧд, медым збыльмӧдны 2012 воын федеральнӧй тшупӧдын примитӧм помшуӧмъяс.
Сьӧмкуд сьӧм видзан гырысь нырвизьясӧн лоӧны йӧзӧс велӧдӧм, йӧзлысь дзоньвидзалун видзӧм да социальнӧй политика.
Коми Республикаса Веськӧдлан котыр Коми Республикаса Веськӧдлан котырлӧн 2018 воӧдз кадколаст вылӧ канму сьӧмӧн веськӧдлан окталун кыпӧдан уджтас серти, кутшӧмӧс вынсьӧдӧма Коми Республикаса Веськӧдлан котырлӧн 2014 во моз тӧлысь 14 лунся 290-р №-а тшӧктӧмӧн (лои вынтӧмӧн 2017 вося рака тӧлысь 29 лунсянь), уна во чӧж збыльмӧдіс мероприятиеяс, кутшӧмъясӧс веськӧдӧма чӧжӧс содтӧм, республиканскӧй сьӧмкудлысь рӧскодсӧ оптимизируйтӧм, уджйӧза политика бурмӧдӧм вылӧ.
Рӧскод оптимизируйтӧм бӧрын 2016 воын рӧскодлӧн мындаыс медводдзаӧн примитӧм Коми Республикаса республиканскӧй сьӧмкуд серти чиніс 1,9 млрд. шайт вылӧ (рӧскод артышттӧг, кутшӧмӧс збыльмӧдісны водзӧстӧг воӧм торъя мога сьӧм тшӧт весьтӧ), либӧ рӧскодлӧн ӧтувъя ыдждаысь 3% вылӧ.
Коми Республикаса республиканскӧй сьӧмкуд олӧмӧ пӧртан кывкӧртӧдъяс серти 2016 воын республиканскӧй сьӧмкудлӧн дефицитыс лои 5,4 млрд. шайт, мый чиніс 2015 во серти 2,1 млрд. шайт вылӧ, либӧ 28% вылӧ.
2016 восянь йӧзӧс социальнӧя доръян юкӧнын лоис вежсьӧм оланінысь да коммунальнӧй могмӧсъясысь мынтысьӧм вылӧ компенсация сетан ногъясын. Сідз, Коми Республикаын вуджисны урчитӧм мынтысян ыджда вылӧ, мый понда тарифъяс дугдісны тӧдчыны сьӧмкуд рӧскод вылӧ. 2016 восянь льготаяс босьтысьяслӧн лыддьӧгысь киритісны ӧткымын категорияа семьяӧ пырысьясӧс.
2016 воӧдз льготнӧй категорияа став гражданалы да налӧн семьяӧ пырысьяслы социальнӧй отсӧг сетан мераяссӧ сетісны оланін да коммунальнӧй могмӧсъяс видзӧмысь нормативнӧй значениеяссӧ артышттӧг. 2016 восянь социальнӧй отсӧг сетан мераяссӧ сетӧны дзескӧдӧмӧн, мый вӧсна чинӧны мераяс босьтысь категорияясыс, - сы кындзи, мый киритісны льготаяс босьтысь ӧткымын категорияысь семьяӧ пырысьясӧс, сідзжӧ пыртісны оланін да коммунальнӧй могмӧсъяс нормативнӧя видзӧм серти корӧмъяс.
Кольӧм туйвизьыс, кор рӧскод кӧсйысьӧмъясыс вевтыртӧны сьӧмкуд чӧжӧссӧ, вайӧдіс лёк ситуацияӧдз – содіс Коми Республикаса республиканскӧй сьӧмкудлӧн уджйӧз нагрузкаыс.
2016 воын республиканскӧй сьӧмкуд олӧмӧ пӧртан кывкӧртӧдъяс серти, условиеясын, кор Коми Республикалӧн социальнӧя тӧдчана кӧсйысьӧмъяссӧ быть колӧ збыльмӧдны, уджйӧз нагрузкалӧн ӧтувъя петкӧдласыс 2015 во серти содіс 15% вылӧ да лои 78,4% (41,8 млрд. шайт), рыночнӧй кӧсйысьӧмъяс серти уджйӧз нагрузкалӧн петкӧдласыс лои 62,1% (2015 во серти 23% вылӧ ыджыдджык), мый вевтыртіс уджйӧз нагрузкалысь предельнӧй значениеяссӧ, кутшӧмъясӧс урчитӧма Россияса Минфинкӧд республикаӧн кырымалӧм артмӧдчӧмъясӧн сы могысь, медым босьтны сьӧмкуд кредитъяс.
Ӧнія туйвизьясӧ кутчысигӧн Коми Республикаса канму уджйӧзлӧн мындаыс 2019 во заводитчиг кежлӧ вермас лоны ас чӧжӧс мындаысь 96%, а сійӧс могмӧдӧм вылӧ рӧскодыс вевтыртас рӧскодлӧн ӧтувъя прогнознӧй мындаысь 9%.
Татшӧм положениеыс грӧзитӧ Коми Республикаса республиканскӧй сьӧмкудлӧн вежласьтӧмлунлы да ставнас дінму сьӧмкуд системалӧн зумыдлунлы. Россияса Минфинлӧн дінму сьӧмкудъяслӧн уджйӧз нагрузка серти петкӧдласъяс дорӧ ыджыд корӧмъяссӧ да Россия Федерацияса субъектъяслӧн сьӧмкуд боксянь асшӧрлун серти дзескӧдан мераяс пыртӧм серти сылӧн паськалысь уджмогъяссӧ тӧд вылӧ босьтӧмӧн Коми Республикаса канму уджйӧзлӧн шӧркодь тшупӧдӧдз бӧр вайӧдан могыс лоӧ медшӧрӧн.
Такӧд йитӧдын колӧ чинтыны дефицитсӧ да сьӧрсьӧн-бӧрсьӧн уджавны уджйӧз бырӧдӧм вылын ӧти кадӧ канму уджйӧз могмӧдӧм вылӧ рӧскодсӧ чинтӧмӧн.
Татшӧм могъяссӧ позьӧ решитны сӧмын чӧжӧс содтӧмӧн да водзӧ вылӧ сьӧмкуд рӧскод оптимизируйтӧмӧн, сы лыдын сьӧмкуд вез видзӧм вылӧ рӧскод да канму веськӧдлӧм вылӧ рӧскод, а сідзжӧ социальнӧй юкӧнса отрасльясын могмӧсъяслысь окталун да качество содтӧм серти мероприятиеяс план (“туй картаяс”) серти сьӧмкуд юкӧнын уджалысьяслысь лыдсӧ оптимизируйтӧмӧн.
Сідз, сы могысь, медым лӧсьӧдны Коми Республикаса сьӧмкуд политика, кодӧс веськӧдӧма Коми Республикаса сьӧмкудлысь зумыдлун ёнмӧдӧм могысь Коми Республикаӧс социальнӧй да экономика боксянь сӧвмӧдӧм вылӧ да сылысь сьӧм овмӧс бурмӧдӧм вылӧ, 2017 воын Коми Республикаса Веськӧдлан котырлӧн 2017 во рака тӧлысь 29 лунся 151-р №-а тшӧктӧмӧн дасьтӧма да вынсьӧдӧма 2017-2019 воясся кадколаст вылӧ Коми Республикаса канму сьӧм овмӧс бурмӧдан (рӧскод оптимизируйтан) уджтас (водзӧ – Уджтас).
Уджтасыс урчитӧ Коми Республикаса олӧмӧ портысь власьт органъяслӧн, Коми Республикаын меставывса асвеськӧдлан органъяслӧн уджлысь медшӧр нырвизьяссӧ сы могысь, медым лӧсьӧдны Коми Республикаса канму сьӧм овмӧсӧн бӧртаслуна веськӧдлӧм вылӧ да сьӧмкуд сьӧмӧн окталуна вӧдитчӧм вылӧ условиеяс сэтшӧм мераяс збыльмӧдӧм отсӧгӧн, кутшӧмъясӧс веськӧдӧма сьӧм овмӧс да сьӧмкуд юкӧнъясын социальнӧй да экономика боксянь дінму сӧвмӧдӧм, чӧжӧс мобилизируйтӧм, Коми Республикаса сьӧмкуд системалӧн сьӧмкуд рӧскод оптимизируйтӧм да приоритизируйтӧм, сьӧмкуд дефицит чинтӧм, уджйӧз нагрузка чинтӧм вылӧ, 2019 воӧдз кадколаст вылӧ.
Сы могысь, медым содтыны Коми Республикаса республиканскӧй сьӧмкуд сьӧмӧн вӧдитчан бӧртаслунсӧ да окталунсӧ, 2017 воын водзӧ уджалӧны татшӧм нырвизьяс серти:
Коми Республикаса республиканскӧй сьӧмкудсӧ дасьтӧны да вынсьӧдӧны уджтаса да торъя мога принцип серти;
быд во донъялӧны Коми Республикаса канму уджтасъяслысь окталунсӧ, мый отсалӧ комплекснӧя матыстчыны уджтасъяс донъялӧм дорӧ налысь лӧсьӧдан качествосӧ да збыльмӧдан окталунсӧ тӧд вылӧ босьтӧмӧн;
Коми Республикаса канму уджтасъяс збыльмӧдӧм да окталунсӧ донъялӧм йылысь вося отчётъясыс видлавсьӧны Коми Республикаса олӧмӧ пӧртысь власьт органъяс бердын ӧтйӧза сӧветъяс вылын да сетсьӧны канму уджтасъяс олӧмӧ пӧртӧмысь кывкутысьясӧн Коми Республикаса видзӧдан-арталан палатаӧ парламентскӧй контроль нуӧдӧм могысь;
Коми Республикаса канму уджтасъяс збыльмӧдӧм да окталунсӧ донъялӧм йылысь вося своднӧй докладыс, 2015 вося докладсянь заводитӧмӧн, сетсьӧ Коми Республикаса Юралысьӧн Коми Республикаса Каналан Сӧветӧ ӧттшӧтш республиканскӧй сьӧмкуд олӧмӧ пӧртӧм йылысь вося отчёткӧд.
Сы могысь, медым канму веськӧдлӧмын вуджны проектнӧй принципъяс вылӧ, 2016 воын Коми Республикаын заводитісны медтӧдчана проектъяс збыльмӧдӧм серти удж 11 шӧр нырвизь серти, кутшӧмъясӧс бӧрйис Россия Федерацияса Президент бердын Стратегическӧй сӧвмӧдӧм да медтӧдчана проектъяс серти сӧвет.
Медтӧдчана проектъясыс (проектъяс), 2016 восянь заводитӧмӧн, лоӧны Коми Республикаса канму уджтасъяслӧн тэчаса элементъясӧн. Ӧнія кадӧ Коми Республикаса 9 канму уджтас серти збыльмӧдӧны 42 медтӧдчана да мукӧд проект.
II. 2018 во вылӧ да 2019 да 2020 воясся планӧвӧй кадколаст вылӧ
Коми Республикаса сьӧмкуд да вот политикалӧн
медшӧр нырвизьяс
Локтан куим вося кадколастын сьӧмкуд да вот политика лоӧ веськӧдӧма Коми Республикаса сьӧмкуд система видзӧм, сылысь зумыдлун да баланс ёнмӧдӧм вылӧ, сы лыдын татшӧмтор отсӧгӧн:
1) Коми Республикаса республиканскӧй сьӧмкуд чӧжӧсын вотысь да вотысь ӧтдор воӧм сьӧм содӧмсӧ могмӧдӧм;
2) Коми Республикаса республиканскӧй сьӧмкуд рӧскодлысь содӧмсӧ кутӧм;
3) Коми Республикалӧн йӧзкотырса сьӧм овмӧсӧн веськӧдлан система бурмӧдӧм;
4) уджйӧз нагрузка чинтӧм, дефицит нивелируйтӧм да Коми Республикаса республиканскӧй сьӧмкудлысь инанлун могмӧдӧм.
Медшӧр инструментӧн, мый отсалӧ решитны пуктӧм могсӧ, вермас лоны Уджтас. Уджтаслӧн шӧр могӧн лоӧ сьӧрсьӧн-бӧрсьӧн дефицит чинтӧм да дефициттӧм сьӧмкудйӧ петӧм медтӧдчанаторъяс да Коми Республика социальнӧй да экономика боксянь сӧвмӧдӧмын шӧр могъяс тырвыйӧ збыльмӧдӧмӧн. Уджтаслысь концепциясӧ водзӧ нюжӧдасны и 2020 во вылӧ.
Сы могысь, медым содтыны Коми Республикаса республиканскӧй сьӧмкуд чӧжӧсӧн веськӧдлан окталунсӧ, колӧ вӧчны татшӧмтор.
2018 во вылӧ да планӧвӧй кадколаст вылӧ кӧсйӧны дугӧдчыны ӧні уджалысь окталунтӧм вот льготаясысь (чинтӧм ставкаясысь) да вот льготаяс урчитӧмысь (сы лыдын вот перйӧмысь мездӧм, вот базаысь вот перъян объектсӧ киритӧм), кутшӧмъяс планируйтан кадколастын веськыда вайӧдӧны Коми Республикаса республиканскӧй сьӧмкуд чӧжӧслысь юкӧн воштӧмӧдз.
Та кындзи, торъя категорияа гражданалы вот преференцияяс урчитӧм йылысь юалӧмсӧ кутасны видлавны сӧмын нуждайтчан да адресносьт муртӧсъяс подув вылын.
Коми Республикаын кутасны водзӧ нуӧдны вот позянлунъяс видзӧм, ёнмӧдӧм да сӧвмӧдӧм серти уджсӧ вот чукӧртан ногъяс бурмӧдӧмӧн, вот база оланпасалӧмӧн, сы лыдын “сайӧдӧм” удждон оланпасалӧмӧн, республикаса вот позянлунъяс лӧсьӧдысь организацияяслы отсӧг сетӧмӧн, экономикаын инвестиция процессъяслы отсалӧмӧн, канму да муниципальнӧй эмбурӧн веськӧдлан окталунсӧ кыпӧдӧмӧн.
Инвестиция климат бурмӧмлы кутас отсавны Коми Республикаын бизнес нуӧдӧмын кокньӧдӧм процедураяс да Россия Федерация тшупӧдын урчитӧм медшӧр нырвизьяс серти инвестиция сибыдлун кыпӧдӧм серти торъя мога модельяс пыртӧм серти “туй картаяслысь” мероприятиеяс  збыльмӧдӧм.
Водзӧ кутасны збыльмӧдны мероприятиеяс, кутшӧмъясӧс веськӧдӧма эмбур вот серти вот база ёнмӧдӧм вылӧ:
бурмӧдны вӧрзьӧдны позьтӧм эмбур лыддьӧг лӧсьӧдан процесс, мый серти эмбур вылӧ вот серти вот базаӧн лоӧ объектъяслӧн кадастрӧвӧй доныс;
ас кадӧ да качественнӧя нуӧдны му участокъяс серти кадастрӧвӧй донъялӧм “Канму кадастрӧвӧй донъялӧм йылысь” Федеральнӧй оланпас серти (2018 воын – му участокъяс, мыйяс пырӧны видз-му овмӧс тӧдчанлуна муяс лыдӧ (сы лыдын сад вӧдитан, град йӧр вӧдитан да дачнӧй ӧтувъяслӧн му участокъяс), 2019 воын – олан пунктъясса муяс лыдӧ пырысь му участокъяс, 2020 воын – капитальнӧя стрӧитан объектъяс, промышленносьт муясӧ, торйӧн ёна видзан мутасъясын да объектъясын муясӧ, вӧр фондӧ пырысь му участокъяс).
Сы могысь, медым содтыны Коми Республикаса республиканскӧй сьӧмкуд чӧжӧссӧ Коми Республикаса канму эмбурӧн вӧдитчӧмысь, кӧсйӧны нуӧдны мероприятиеяс, кутшӧмъясӧс веськӧдӧма Коми Республикаса канму эмбурӧн вӧдитчан окталунсӧ содтӧм вылӧ, сы лыдын вывті уна, вӧдитчытӧм либӧ абу колана ногӧн вӧдитчан Коми Республикаса канму эмбур урчитӧм пӧрадокын мырддьӧм, вузалӧм либӧ кӧртымӧ сетӧм серти, а сідзжӧ Коми Республикаса лыдӧ босьттӧм объектъяс учёт вылӧ босьтӧм серти, кутшӧмъясӧс эрдӧдӧма сплошнӧй инвентаризация нуӧдӧм бӧрын. Кӧсйӧны дасьтыны да пӧртны олӧмӧ критерийяслысь система сы могысь, медым донъявны Коми Республикаса канму (муниципальнӧй) киын эмбурсӧ кутны коланлунсӧ, да оперативнӧй веськӧдлӧм улӧ сетӧм канму эмбурӧн веськӧдлан окталунсӧ донъялан методика.
Мероприятиеяслӧн прогнознӧй план серти 2018 воын да планӧвӧй кадколастын водзӧ кутасны асэмбуравны Коми Республика канму эмбур. Вӧрзьӧдны позьтӧм эмбур объектъяслӧн ӧтувъя лыдыс, кутшӧмъясӧс колӧ асэмбуравны индӧм кадколастын, лоӧ 48 объектысь абу этшаджык. Кӧсйӧны нуӧдны Коми Республикаса канму эмбур асэмбуралан прогнознӧй планӧ кык объект пыртӧм серти мероприятиеяс: “Северное сияние” санаторий (Саки к.) да “Черноморская зорька” (Анапа к.) (2018 да 2019 воясын котыръяслӧн уставнӧй капиталъясын пайяс асэмбуралӧмӧн).
Сы могысь, медым бурджыка веськӧдлыны акционер котыръяслӧн Коми Республикаса канму киын кутан акцияясӧн, индӧма кольны республиканскӧй сьӧмкудйӧ акцияяс серти дивидендъяс сетан (мынтан) тшупӧдсӧ 2017 воын урчитӧм тшупӧдын.
2018 – 2020 воясын Коми Республикаын кар кытшъясса да муниципальнӧй районъясса муниципальнӧй юкӧнъяслы, кодъяс содтӧны меставывса сьӧмкудъяслысь чӧжӧс базасӧ, кӧсйӧны водзӧ сетны грантъяс.
Сьӧмкуд рӧскодлысь окталун кыпӧдан системнӧй ногсӧ колӧ нуӧдны татшӧм мероприятиеяс олӧмӧ пӧртӧмӧн:
1) социальнӧй юкӧнын структурнӧй реформаяс водзӧ нуӧдӧм Коми Республикаса Веськӧдлан котырӧн вынсьӧдӧм мероприятие планъяс (“туй картаяс”) збыльмӧдӧм пыр, кутшӧмъясӧс веськӧдӧма социальнӧй юкӧнса отрасльясын могмӧсъяслысь окталунсӧ да качествосӧ кыпӧдӧм да сьӧмкуд рӧскод оптимизируйтӧм вылӧ, а сідзжӧ 2018 вося тӧвшӧр тӧлысь 1 лунсянь, 2019 вося йирым тӧлысь 1 лунсянь да 2020 вося вӧльгым тӧлысь 1 лунсянь экономикалӧн сьӧмкуд секторса уджалысьяслы, кодъяс вылӧ оз паськавны Россия Федерацияса Президентлӧн индӧдъяс, удждон 4% вылӧ индексируйтӧм вылӧ;
2) сьӧмкуд вез оптимизируйтӧм, сы лыдын: окталунтӧм канму учреждениеяс бырӧдӧм, мукӧд котыртан-инӧда формаӧ найӧс вежӧм (сы лыдын учреждениеяс, кодъяслӧн уджыс оз лӧсяв Коми Республикаса уджмогъяслы да оз лӧсяв органлӧн удж юкӧнлы, коді пӧртӧ олӧмӧ сійӧс учредитысьлысь уджъяс да уджмогъяс), канму (муниципальнӧй) учреждениеяс гырсьӧдӧм (ӧтувтӧм, йитӧм); канму (муниципальнӧй) учреждениеяслысь лӧсявтӧм уджъяс аутсорсинг вылӧ сетӧм; сьӧмкуд да асшӧрлуна учреждениеясын чӧжӧс вайысь удж сӧвмӧдӧм, мынтана могмӧсъяслысь лыддьӧгсӧ паськӧдӧм;
3) 2018 восянь Коми Республикаса рӧскод кӧсйысьӧмъяс киритӧм, мыйяс абу йитчӧмаӧсь юалӧмъяс решитӧмкӧд, кутшӧмъясӧс Россия Федерацияса Оланподулӧн да федеральнӧй оланпасъясӧн пыртӧма Россия Федерацияса субъектъяслӧн канму власьт органъяслӧн уджмогъясӧ, индӧм рӧскод кӧсйысьӧмъяс урчитӧмысь видзчысьӧм;
4) олӧмӧ пӧртысь власьт органъясӧс да муниципальнӧй юкӧнса меставывса асвеськӧдлан органъясӧс видзӧм вылӧ рӧскод оптимизируйтӧм, сы лыдын:
Коми Республикаса канму гражданскӧй служащӧйяслысь, Коми Республикалӧн олӧмӧ пӧртысь власьт органъясса, Коми Республикалӧн канму органъясса мукӧд уджалысьлысь да Коми Республикалӧн канму казённӧй учреждениеясса уджалысьяслысь медпозяна штатнӧй лыдсӧ чинтӧмӧн;
меставывса асвеськӧдлан органъясӧн индӧм меставывса асвеськӧдлан органъясын уджалысьяслысь лыд урчитӧм серти вӧзйӧмъясӧ кутчысьӧмӧн;
Коми Республикалӧн олӧмӧ пӧртысь власьт системаын органса аппаратын, Коми Республикаса ӧткымын канму учреждениеын ӧти уджалысь вылӧ ӧтувъя площадь серти нормативӧ кутчысьӧмӧн;
служебнӧй автотранспортлысь единица лыдсӧ чинтӧмӧн, мыйяс могмӧдӧны Коми Республикалӧн канму власьт органъясса уджалысьясӧс;
Коми Республикаса видз-му овмӧс да потребительскӧй рынок министерстволысь да Коми Республикалӧн мутасса бӧрйысян комиссияяслысь мутасса органъяслысь лыдсӧ оптимизируйтӧмӧн;
Коми Республикалӧн олӧмӧ пӧртысь власьт органъясса уджалысьясӧс, кодъяс вӧчӧны могмӧдан удж (делопроизводство, юрнуӧдысьлӧн секретар, бухгалтер службаясса специалистъяс, мукӧд могмӧдан удж), Коми Республикаса канму учреждениеясӧ либӧ могмӧдысь специалистъяс лыдӧ вуджӧдӧмӧн;
Коми Республикаса олӧмӧ пӧртысь влась органъяслӧн да Коми Республикаын меставывса асвеськӧдлан органъяслӧн уджын мӧдпӧлалӧмсӧ киритӧмӧн:
депутатъяслӧн, меставывса асвеськӧдлан бӧрйӧм чина йӧзлӧн, кодъяс збыльмӧдӧны ассьыныс уджмогнысӧ пырся штатнӧй подув вылын, да муниципальнӧй служащӧйяслӧн уджысь мынтысьӧм вылӧ рӧскод лӧсьӧдан нормативъяс урчитӧмӧн да наӧ кутчысьӧм бӧрся видзӧдӧмӧн;
дінму тшупӧдын муниципальнӧй юкӧнъяс найӧс ӧтлаӧдӧмӧн вежӧм серти, а сідзжӧ овмӧдчӧминъясса администрацияяслысь, кутшӧмъяс лоӧны муниципальнӧй районъясса административнӧй шӧринъясӧн, муниципальнӧй районъясса администрацияяслы уджмогъяс сетӧм серти удж котыртӧм пыр;
5) социальнӧй отсӧг сетан мераяс оптимизируйтӧм татшӧмтор отсӧгӧн: татшӧм мераяс сетӧм вылӧ рӧскодсӧ индексируйтӧмысь ӧткажитчӧмӧн; мераяс индігӧн сетан пӧрадок, критерийяс да категорияяс выль пӧв видлалӧмӧн сы могысь, медым кутны найӧс босьтысьяслысь лыд содӧмсӧ; адресносьт да нуждайтчан принципъяс подув вылын мераяс сетӧмӧн;
6) Коми Республикаса канму коланлун могмӧдӧм вылӧ вузӧс, уджъяс, могмӧсъяс ньӧбан система бурмӧдӧмӧн сьӧмкуд процесскӧд орӧдчытӧм йитӧд кутан принцип подув вылын канму коланлун могмӧдӧмсӧ планируйтӧм пыр, а сідзжӧ закупкаяссӧ ӧтиласянь вӧчӧм пыр сы могысь, медым окталунӧн вӧдитчыны сьӧмкуд сьӧмӧн да ньӧбны зэв бур вузӧс, сы лыдын ичӧт да шӧр предприятиеяслы юридическӧй кывкутысьяслӧн торъя сикас закупкаяс дорӧ лэдзан позянлунъяс паськӧдӧм пыр;
7) канму коланлун збыльмӧдӧм вылӧ артмӧдчӧмъяс, контрактъяс, сёрнитчӧмъяс кырымалӧмкӧд йитчӧм процедурнӧй юалӧмъяс ас кадӧ збыльмӧдӧмӧн;
8) контрактъяс олӧмӧ пӧртӧм да контракт бӧртасъяс примитӧм серти, сы лыдын и муниципальнӧй закажитысьяслысь, водзӧ мониторинг нуӧдӧмӧн,  на бӧрся видзӧдӧмӧн, олӧмӧ пӧртысьяскӧд канму контрактъяс да сёрнитчӧмъяс серти претензионнӧй удж нуӧдӧмӧн;
9) “уджтасса форматын” Коми Республикаса республиканскӧй сьӧмкуд планируйтӧм серти да сьӧмкуд олӧмӧ пӧртӧм серти нормативнӧй инӧда база бурмӧдӧмӧн;
10) Коми Республикаса канму уджтасъяслӧн окталун серти аудит да мониторинг система сӧвмӧдӧмӧн, кытчӧ пырӧ быд канму уджтас лӧсьӧдан качествосӧ донъялӧм да сійӧс збыльмӧдан окталунсӧ донъялӧм;
11) канму уджтасъяслысь лыдсӧ да тэчассӧ выльысь видлалӧмӧн Коми Республикаса канму уджмогъяс збыльмӧдны коланлун серти;
12) верктуя проектъяс Коми Республикаса канму уджтасъясӧ интегрируйтӧм серти удж водзӧ нуӧдӧмӧн;
13) Коми Республикаын кар кытшъясса (муниципальнӧй районъясса) муниципальнӧй юкӧнъясын меставывса сьӧмкудъяс лӧсьӧдӧмӧн муниципальнӧй уджтасъяс подув вылын уджтаса да торъя мога методӧн вӧдитчӧм пыр;
14) канму уджтасъяс серти, канму задание да нормативнӧй рӧскод серти петкӧдласъяс, канму могмӧсъясын коланлун серти мониторинглӧн бӧртасъяс подув вылын канму могмӧсъяс сетӧм вылӧ сьӧмкуд ассигнованиеяс планируйтӧмӧн;
15) канму могмӧсъяс сетан секторын конкуренция сӧвмӧдӧм вылӧ условиеяс лӧсьӧдӧмӧн, сы лыдын аспом организацияясӧс йӧзкотырлы колана могмӧсъяс сетӧм дорӧ кыскӧмӧн татшӧм могмӧсъяссӧ сетӧм вылӧ заказъяс конкурс подув вылын йӧзӧдӧмӧн;
16) республикаын збыльмӧдӧм (збыльмӧдны планируйтӧм) канму-аспом уджъёртасян проектъяслысь лыддьӧгсӧ паськӧдӧмӧн, сы лыдын концессионнӧй артмӧдчӧм формаын. Найӧс збыльмӧдӧмыс водзӧ вылӧ оз сӧмын чинты канму да муниципальнӧй могмӧсъяс сетӧм вылӧ сьӧмкуд рӧскодсӧ, но и содтас республикаын инвестиция мындасӧ;
17) юридическӧй кывкутысьяслы субсидия сетан пӧрадок бурмӧдӧмӧн вузӧс вӧчӧмкӧд (вузалӧмкӧд), уджъяс вӧчӧмкӧд, могмӧсъяс сетӧмкӧд йитӧдын рӧскод сьӧмӧн могмӧдӧм (вештӧм) могысь субсидия босьтӧм вылӧ быть колана условиеяссӧ урчитӧмӧн;
18) сетан канму могмӧсъяслӧн качествоӧн веськӧдлан система водзӧ бурмӧдӧмӧн, мый серти Коми Республикаын колӧ дасьтыны да вынсьӧдны юридическӧй кывкутысьяслы да торъя йӧзлы канму могмӧсъяс сетан стандартъяс да донъявны, лӧсялӧ-ӧ сетӧм канму услугаяслӧн качествоыс урчитӧм корӧмъяслы;
19) канму могмӧсъяс сетан административнӧй процедураяссӧ оптимизируйтӧмӧн, кутшӧмъясӧс сетӧны Коми Республикаса олӧмӧ пӧртысь власьт органъяс да Коми Республикаса канму учреждениеяс, электроннӧя найӧс сетан процессъяс водзӧ бурмӧдӧмӧн;
20) помӧдз стрӧиттӧм объектъяс серти, кутшӧмъясӧс сьӧмӧн могмӧдісны Коми Республикаса республиканскӧй сьӧмкуд сьӧм тшӧт весьтӧ, помӧдз вайӧдтӧм капитальнӧй вложениеясӧн рӧскод спишитан процедураяс нуӧдӧмӧн;
21) шоныдӧн могмӧдысь организацияяслы да пӧсь ваӧн, кӧдзыд ваӧн могмӧдысь да (либӧ) ва нуӧдысь организацияяслы воштӧм чӧжӧс компенсируйтӧм вылӧ шоныд энергия (вынйӧр), юан ва (юан ваӧн могмӧдӧм), пӧсь ва (пӧсь ваӧн могмӧдӧм) да ва нуӧдӧм вылӧ льготаа тарифъясӧн вӧдитчӧмкӧд йитӧдын Коми Республикаса республиканскӧй сьӧмкудлысь рӧскод оптимизируйтӧмӧн;
22)  Коми Республикаса адреснӧй инвестиция уджтас балаӧ пыртны вӧзйӧм канму да муниципальнӧй коланлун вылӧ капитальнӧя стрӧитан объектъяс ранжируйтан пӧрадок бурмӧдӧмӧн;
23) сьӧмкудкостса йитӧдъяс бурмӧдӧмӧн, сы лыдын муниципальнӧй районъяслысь (кар кытшъяслысь) сьӧмкуд могмӧдӧмсӧ ладмӧдӧм вылӧ дотацияяс юклан пӧрадок стӧчмӧдӧм вот сикасъяс паськӧдӧм пыр, кутшӧмъясӧс тӧд вылӧ босьтӧны муниципальнӧй юкӧнъяслысь сьӧмкуд позянлунъяс арталігӧн;
24) ӧткымын муниципальнӧй юкӧнӧн меставывса сьӧмкудъяслысь мынтысьны верманлун ёнмӧдӧм серти мераяс збыльмӧдӧм бӧрся видзӧмӧн;
25) кассӧвӧй дисциплина чорзьӧдӧмӧн, сы лыдын сьӧмкудсӧ ӧти ногӧн олӧмӧ пӧртӧмӧн да ӧнія финансӧвӧй вося водзын мунысь кварталъяс дорысь финансӧвӧй вося нёльӧд кварталын тӧдчана рӧскод вӧчӧмысь ӧлӧдӧмӧн;
26) Коми Республикаса сьӧмкуд системалысь сьӧмкудъяс олӧмӧ пӧртӧмсӧ Коми Республикаын Федеральнӧй казначействолӧн веськӧдланінӧн тырвыйӧ кассӧвӧй могмӧдӧм вылӧ вуджӧмӧн: 2018 вося тӧвшӧр тӧлысь 1 лунсянь – Коми Республикаса республиканскӧй сьӧмкуд, 2019 вося тӧвшӧр тӧлысь 1 лунсянь – меставывса сьӧмкудъяс.
Сы могысь, медым мездыны сьӧмкуд сьӧмсӧ да веськӧдны сійӧс республикаӧс социальнӧй да экономика боксянь сӧвмӧдан мукӧд тӧдчана нырвизь сьӧмӧн могмӧдӧм вылӧ, колӧ Коми Республикаса республиканскӧй сьӧмкудлӧн позянлунъяс серти кыскыны федеральнӧй сьӧмкудйысь сьӧмкуд рӧскод ӧтув сьӧмӧн могмӧдӧм вылӧ субсидияяс, республикалы зіля участвуйтны федеральнӧй уджтасъясын да босьтны отсӧг федеральнӧй сьӧмкудйысь.
Федеральнӧй субсидияяс кыскигӧн медся тӧдчанаӧн лоӧны субсидияяс, кӧні медыджыд пайӧн лоӧ федеральнӧй сьӧмкудйысь сьӧм тшӧт весьтӧ ӧтув сьӧмӧн могмӧдӧмыс.
Сы могысь, медым содтыны Коми Республикаын сьӧмкуд процесслысь да канму органъяслӧн уджлысь восьсалунсӧ да тыдаланлунсӧ, колӧ збыльмӧдны татшӧм мероприятиеяс:
кыскыны сьӧмкуд серти торъя помшуӧмъяс видлалӧмӧ да примитӧмӧ унджык гражданаӧс, могмӧдны налӧн окталун да бӧртаслун бӧрся ӧтйӧза видзӧдӧм “Войтырлӧн сьӧмкуд” проект збыльмӧдӧм, олысьяслысь сьӧмкуд да сьӧм овмӧс серти тӧдӧмлунъяс кыпӧдан мероприятиеяс, “Ӧтуввез” юӧртан да телекоммуникация везйын сьӧмкуд процесс збыльмӧдӧмкӧд йитчӧм юӧр восьсӧн йӧзӧдӧм пыр;
водзӧ йӧзӧдны “Ӧтуввез” юӧртан да телекоммуникация везйын Коми Республикаса канму уджтасъяс кывкутӧмӧн олӧмӧ портысьяслӧн официальнӧй сайтъясын Коми Республикаса канму уджтасъяс збыльмӧдӧм да налысь окталун донъялӧм йылысь вося отчётъяс, а сідзжӧ кывзыны найӧс Коми Республикаса канму власьт органъяс бердын ӧтйӧза сӧветъяс вылын;
лӧсьӧдны “Гражданалы сьӧмкуд” юӧртан брошюраяс да йӧзӧдны найӧс “Ӧтуввез” юӧртан да телекоммуникация везйын;
нуӧдны Коми Республикаса нормативнӧй инӧда актъяслысь ладмӧдан тӧдчӧмсӧ донъялан процедура;
йӧзкӧд ӧтув видлавны республикаса олысьяслӧн, предприниматель удж субъектъяслӧн инӧдъяс да кӧсйӧмъяс вылӧ тӧдчысь Коми Республикаса нормативнӧй инӧда акт балаяс;
нуӧдны Коми Республикаса Веськӧдлан котыр, “Коми Республикаса профсоюзъяслӧн федерация” профсоюз организацияяслӧн союз да Коми Республикаса промышленникъяслӧн да предпринимательяслӧн союз дінмуса уджӧн могмӧдысьяслӧн ӧтув костын социальнӧй да экономика боксянь юалӧмъяс серти дінмуса артмӧдчӧм серти социальнӧй да экономика боксянь сӧгласуйтӧм политика, мый отсалӧ могмӧдны республикаын социальнӧй, экономика боксянь вежласьтӧмлунсӧ да бурмӧдны Коми Республикаса олысьяслысь олӧмсӧ;
донъявны Коми Республикаын муниципальнӧй юкӧнъяссӧ сьӧмкуд мыччӧдъяслӧн восьсалун серти.
Коми Республикаса республиканскӧй сьӧмкудлысь инанлунсӧ кыпӧдӧм могысь колӧ:
лӧсьӧдны 2018 во вылӧ Коми Республикаса балансируйтӧм республиканскӧй сьӧмкуд медся ичӧт дефицитӧн, а 2019 да 2020 воясся планӧвӧй кадколаст вылӧ – дефициттӧг, Коми Республикаӧс социальнӧй да экономика боксянь сӧвмӧдӧм серти шӧркодь кадколаст вылӧ водзвыв урчитан петкӧдласъяс подув вылын;
планируйтны сьӧмкуд рӧскодсӧ сідзи, медым мыйта позьӧ эз сод Коми Республикаса республиканскӧй сьӧмкудлӧн рӧскодыс, кутшӧмӧс абу могмӧдӧма зумыд чӧжӧса ӧшмӧсъясӧн дыр кадколаст вылӧ, Коми Республикаса рӧскод серти кӧсйысьӧмъяс да Россия Федерацияса Президентлӧн 2012 во ода-кора тӧлысь 7 лунся индӧдъясысь могъяс быть збыльмӧдӧмӧн;
нуӧдны Коми Республикаса республиканскӧй сьӧмкуд сьӧм учётӧ босьтан ӧтувъя тшӧтын сьӧм колясъясӧн веськӧдлӧм серти операцияяс.
Сы могысь, медым воӧдчыны уджйӧзын зумыдлун петкӧдласъяслӧн значениеясӧдз, кутшӧмъяс оз вевтыртны федеральнӧй оланпастэчасӧн лэдзӧм медпозяна значениеяссӧ, могмӧдны Коми Республикаса канму уджйӧз мындалысь да сылӧн тэчаслысь лӧсяланлунсӧ Коми Республикаса сьӧм овмӧсын позянлунъяс серти, колӧ:
нуӧдны Коми Республикаса уджйӧз портфельлысь тэчас вежӧм серти удж, кутшӧмӧс веськӧдӧма дыр кадся водзӧсалӧм вылӧ, Коми Республикаса канму уджйӧз бырӧдӧм да сыӧн веськӧдлӧм серти ӧтувъя мынтӧмъяс ӧткодя юклӧм серти удж, медым эз ло сьӧмкуд вылӧ “пикӧвӧй” нагрузка;
дзескӧдны канму гарантияяс сетан ыдждасӧ;
бӧрйыны финансӧвӧй рынокысь позяна ресурсъяс Коми Республикаса республиканскӧй сьӧмкудлы лӧсялана кадколаст да дон серти условиеясӧн;
веськӧдны чӧжӧс, кутшӧмӧс Коми Республикаса республиканскӧй сьӧмкуд олӧмӧ пӧртігӧн збыльвылас унджык босьтӧма сьӧмкуд йылысь оланпасӧн вынсьӧдӧм чӧжӧс ӧтувъя мында серти (чӧжӧс кындзи, мыйяс лоӧны Коми Республикаса туй фонд да Россия Федерацияса федеральнӧй сьӧмкудйысь сьӧмкудкостса трансфертъясысь чӧжӧс лӧсьӧдан ӧшмӧсъясӧн), Коми Республикаса канму уджйӧз бырӧдӧм вылӧ.
Ставнас шӧркодь кадколастсӧ колӧ видлавны, ӧти боксянь, кыдзи критическӧй кад, кор колӧ примитны сьӧмкуд система вежласьтӧмлун серти помшуӧмъяс, а мӧд боксянь, кыдзи медся бур кад, медым вежласьтӧмӧн содтыны республиканскӧй да меставывса сьӧмкудлысь вотысь чӧжӧс базасӧ, а сідзжӧ бура нуӧдны рӧскод кутан политикасӧ. Индӧм подувъясыс отсаласны лӧсьӧдны дефициттӧм сьӧмкуд, чинтыны уджйӧз нагрузкасӧ социальнӧй да экономика боксянь сӧвмӧдан петкӧдласъяслы вывті ыджыд рисктӧг.

